
I. PËRMBLEDHJE EKZEKUTIVE

Plani Integritetit përbën një instrument të luftës kundër korrupsionit, i cili i shërben institucionit nё identifikimin, vlerësimin dhe parandalimin e tërësisë së risqeve që cenojnë integritetin. Forcimi i integritetit dhe miratimi i masave sistematike antikorrupsion janë të rëndësishme në kuadër të reformave të administratës publike, për arsye se nëpërmjet tyre synohet të garantohet një administratë publike profesionale, me etikë, integritet dhe performancë të lartë. 

Plani Integritetit të Ministrisë së Financave për vitet 2024-2026, përfshin një analizë të vlerësimit të risqeve të integritetit në institucion, si dhe parashikon masa konkrete për zbatim, me qëllim përmirësimin e efikasitetit, transparencës, llogaridhënies, rritjen e besueshmërisë publike, si dhe arritjen e objektivave strategjike e specifike tё institucionit. Identifikimi dhe vlerësimi i risqeve është kryer kryesisht në fushën e menaxhimit financiar, transparencës, burimeve njerëzore, konsultimit publik, si dhe fusha të tjera të veprimtarisë së institucionit. 

Objektivat që synohet të arrihen nëpërmjet Planit të Integritetit janë si vijon: 

· Forcimi i transparencës dhe monitorimi i vazhdueshëm, duke siguruar rritjen e besueshmërisë publike;
· Burime njerëzore të kualifikuara, të qëndrueshme dhe me trajnime të përshtatshme për t’i rezistuar shkeljeve të integritetit; 
· Përmirësimi i kuadrit rregullator, me qëllim forcimin e integritetit në institucion.

Në përputhje me Kreun X të Planit të Integritetit, si dhe me Metodologjinë e Monitorimit të Planit për Institucionet e Qeverisjes Qendrore, Ministria e Financave ka hartuar Raportin e monitorimit për vitin 2025, mbështetur në të dhëna të verifikueshme dhe transparente. Monitorimi i Planit të Integritetit është një fazë e rëndësishme, për arsye se shërben për të vlerësuar nëse risqet e identifikuara janë menaxhuar në mënyrë efektive, si dhe për të konstatuar nëse janë realizuar aktivitetet dhe masat e parashikuara në planin e veprimit. 

Raporti monitorimit të Planit të Integritetit për vitin 2025, jep të dhëna mbi zbatimin e objektivave dhe masave të parashikuara për periudhën e kërkuar, progresin e zhvilluar në kuadër të rritjes së trasparencës, si dhe masat e ndërmarra për plotësimin dhe rishikimin e legjislacionit në fuqi, me qëllim përmirësimin dhe forcimin e integritetit.

Në Planin e Integritetit për vitin 2025, janë parashikuar për zbatim 14 masa, ku rezulton se gjatë vitit 2025 janë realizuar 11 masa dhe 3 masa janë në proces realizimi. Gjithashtu gjatë kësaj periudhe është realizuar edhe 1 masë që nuk i përket këtij viti raportimi, pra në total janë realizuar 12 masa. 


II. QASJA VLERËSUESE

[bookmark: _Hlk175052095]Raporti monitorimit të zbatimit të Planit të Integritetit përmban një analizë të përgjithshme të performancës institucionale për t’i rezistuar shkeljeve të integritetit, ku përcaktohet niveli i realizimit të masave të parashikuara në plan, si dhe hapat konkretë që janë ndërmarrë nga drejtoritë përgjegjëse për përmbushjen e tyre brenda afatit.

III. METODOLOGJIA E VLERËSIMIT

Raporti monitorimit është hartuar në bazë të kontributit të drejtorive përgjegjëse të Ministrisë së Financave, për të cilat ka patur të parashikuara masa për zbatim për periudhën e kërkuar. Secila drejtori ka raportuar mbi statusin e realizimit të masave, nëse janë realizuar plotësisht, vijojnë të jenë në proces dhe veprimet konkrete që janë ndërmarrë për përmbushjen e tyre. Të dhënat e këtij raporti janë mbledhur nga Koordinatori i Integritetit, në përmbushje të rolit të tij, si personi i cakuar për hartimin e Raportit të monitorimit. 

Drejtoritë/personat përgjegjës që kanë raportuar janë si më poshtë vijon:

· Drejtoria e Përgjithshme e Borxhit Shtetëror;
· Drejtoria e Marrëveshjeve të Sigurimit të Ndihmës së Huaj;
· Drejtoria e Strategjisë, Regjistrimit, Shërbimit dhe Raportimit të Treguesve të Borxhit;
· Drejtoria e Apelimit Tatimor;
· Drejtoria e Harmonizimit të Menaxhimit Financiar, Kontrollit dhe Kontabilitetit;
· Drejtoria Mbështetëse e Zyrtarit Kombëtar Autorizues;
· Drejtoria e Avokatit të Tatimpaguesit;
· Drejtoria e Menaxhimit të Burimeve Njerëzore; 
· Koordinatori për Konsultimin Publik;
· Drejtoria e Procesimit te Biznesit.

IV. GJETJET E RAPORTIT 

Monitorimi i zbatimit të masave të parashikuara në Planin e Integritetit është një hap i rëndësishëm për të garantuar integritetin institucional. Konkretisht nëpërmjet hartimit të raportit të monitorimit synohet: 

· Mbikëqyrja e vazhdueshme e nivelit të zbatimit të masave të parashikuara në plan;
· Forcimi i llogaridhënies publike dhe transparencës në institucion, për të siguruar rritjen e besueshmërisë publike;
· Rishikimi dhe plotësimi i vazhdueshëm i legjislacionit ligjor në fuqi, me qëllim përmirësimin dhe forcimin e integritetit.                  

Nga të dhënat e drejtorive raportuese të Ministrisë së Financave, rezulton se: 

Në Planin e Integritetit për vitin 2025, janë parashikuar për zbatim 14 masa, ku rezulton se gjatë vitit 2025 janë realizuar 11 masa dhe 3 masa janë në proces realizimi. Gjithashtu gjatë kësaj periudhe është realizuar edhe 1 masë që nuk i përket këtij viti raportimi, pra në total janë realizuar 12 masa. 













OBJEKTIVI 1

“FORCIMI I TRANSPARENCËS DHE MONITORIMI I VAZHDUESHËM,
DUKE SIGURUAR NIVELIN MË TË LARTË TË TRANSPARENCËS PËR PUBLIKUN”

“Forcimi i transparencës dhe monitorimi i vazhdueshëm, duke siguruar nivelin më të lartë të transparencës për publikun” përbën një ndër objektivat kryesor që synohet të përmbushet. Ky objektiv paraqet një rëndësi thelbësore, për arsye se nëpërmjet një procesi transparent, garantohet llogaridhënia dhe rritet besueshmëria publike mbi veprimtarinë e institucionit.

Me qëllim përmbushjen e këtij objektivi gjatë periudhës raportuese, janë realizuar masat si vijon: 


· Hartimi i Raportit të Konsultimit Publik për vitin 2025. (Masa nr.1, e objektivit nr.1)

Ministria e Financave ka hartuar Raportin e Konsultimit Publik për vitin 2025, i cili është publikuar në Regjistrin Elektronik të Njoftimit dhe Konsultimit Publik në linkun si vijon: https://konsultimipublik.gov.al/Konsultime/InstitucionReports/4 

Ministria e Financave ka përmbushur detyrimin për realizimin e procesit të konsultimit publik, sikurse është parashikuar në ligjin nr. 146/2014 “Për njoftimin dhe konsultimin publik”. Në zbatim të nenit 1 të këtij ligji, përcaktohet shprehimisht se ky ligj rregullon procesin e konsultimit publik për projektligjet, projekt-dokumentet strategjike kombëtare dhe vendore, si dhe politikat me interes të lartë publik. 

Gjatë vitit 2025 janë miratuar në total 80 akte, nga të cilat 67 akte janë propozuar nga Ministria e Financave dhe 13 akte janë bashkëpropozime të Ministrisë së Financave me ministritë e tjera. Nga aktet e miratuara në total gjatë kësaj periudhe, 3 akte ishin objekt konsultimi publik, ndërsa pjesa tjetër e akteve të miratuara, mbështetur në parashikimet e ligjit nr.146/2014 “Për njoftimin dhe konsultimin publik”, nuk janë objekt konsultimi publik.

Aktet e miratuara dhe konsultuara gjatë kësaj periudhe raportimi janë si vijon: 

1. [bookmark: _Hlk188000651][bookmark: _Hlk170908893]Projektligji “Për rivlerësimin e pasurisë së paluajtshme”.
2. [bookmark: _Hlk219115806]Projektvendimi “Për hartimin e Strategjisë Kombëtare Kundër Mashtrimit, për Mbrojtjen e Interesave Financiare të Bashkimit Evropian, për periudhën 2025-2030 dhe të planit të saj të veprimit”.
3. Projektvendimi “Për miratimin e Strategjisë Afatmesme të Menaxhimit të Borxhit 2026-2030”.

Projektaktet e miratuara për vitin 2025 objekt i konsultimit publik, janë konsultuar nëpërmjet metodave të ndryshme të konsultimit si vijon: 
· Regjistrit Elektronik të Njoftimit dhe Konsultimit Publik aplikuar për 3 akte.
· Konsultimit nëpërmjet postës elektronike aplikuar për 2 akte.
· Konsultimit nëpërmjet mekanizmit IPMG aplikuar për 2 akte.
· Takimet konsultative me prezencë aplikuar për 2 akte.

Të gjitha metodat e konsultimit kanë gjeneruar komente. Ndërkohë që numrin më të lartë të komenteve e ka gjeneruar metoda e konsultimit në Regjistrin Elektronik të Njoftimit dhe Konsultimit Publik.

Konsultimet publike në Regjistrin Elektronik të Njoftimit dhe Konsultimit Publik kanë qenë të hapura për të paktën 20 ditë pune, duke përmbushur afatin e kërkuar nga ligji. 

Sipas të dhënave të Raportit të Konsultimit Publik për vitin 2025, procesi i konsultimit publik në krahasim me vitin e kaluar është përmirësuar. Gjatë këtij viti është rritur cilësia e menaxhimit të këtij procesi, si dhe targetimi i duhur i grupeve të interesit të përfshirë. Metodat e përzgjedhura për konsultimin janë diversifikuar si dhe konstatohet rritje e numrit të pjesëmarrësve në proces. Rritja e interaktivitetit të RENJK dhe përdorimi i instrumentave digjital në proces ka rritur aksesin e grupeve të interesit dhe publikut në vendimarrje, duke u krijuar mundësinë për të dërguar komentet dhe reagimet e tyre për aktet e publikuara për konsultim. 

Gjatë vitit 2025, në Drejtorinë e Apelimit Tatimor janë regjistruar 1.482 ankime të reja, të kategorizuara sipas natyrës së ankimit, si më poshtë vijon:

	
Lloji i ankimit
	
Numri


	
Raportet e kontrollit

	237

	
Gjobat për mosdorëzimin në afat të DIVA-s

	578

	
Shtimi i përgjegjësive tatimore të TVSH-së dhe tatimit mbi fitimin

	44

	
Gjobat dhe kamatëvonesat e enteve publike

	59

	
Këstet e tatim-fitimit dhe gjobat për mospagimin në afat të tyre

	193

	
Gjoba të tjera (moslëshim fature, mosdeklarim në afat, mosdeklarim të punonjësve, mospagim në afat, etj.)

	
371



Drejtoria e Apelimit Tatimor gjatë kësaj periudhe raportimi ka nxjerrë 1.279 vendime, brenda afatit të përcaktuar në legjislacionin specifik, ku numrin më të lartë të ankimeve të administruara e përbëjnë rastet e mëposhtme:

1. Ankimet ndaj gjobave për mosdorëzimin në afat të deklaratës individuale vjetore të të ardhurave të cilat përbëjnë rreth 39 % të totalit të ankimeve.
2. Ankimet ndaj dënimeve të ndryshme të cilat përbëjnë rreth 25 % të totalit të ankimeve.
3. Ankimet ndaj raporteve të kontrollit të cilat përbëjnë rreth 16 % të totalit të ankimeve ku pjesën më të madhe të tyre e zënë rivlerësimet e kryera ndaj tatimpaguesve, të cilët nuk kanë respektuar afatin 2-vjeçar për aplikimin e shmangies së taksimit të dyfishtë për shërbimet e marra nga personat jorezidentë.
4. Ankimet për përcaktimin e kësteve të tatimit mbi fitimin apo tatimit të thjeshtuar mbi fitimin dhe gjobat për mospagimin e tyre të cilat përbëjnë rreth 13 % të totalit të ankimeve.

Publikimi i vendimeve për qëndrimet për çështje specifike të Drejtorisë së Apelimit Tatimor kryhet në faqen zyrtare të Ministrisë së Financave. Nga Drejtoria e Apelimit Tatimor janë kryer publikimet e vendimeve për qëndrime për çështje specifike të vitit 2024, në muajin dhjetor 2024, ndërsa për vitin 2025, sipas planit të punës për vitin 2025, evidentimi dhe publikimi i vendimeve të reja për qëndrimet e Drejtorisë së Apelimit Tatimor për çështje specifike kryhet në faqen zyrtare të Ministrisë së Financave brenda datës 31 Janar 2026. Ky publikim kryhet në të njëjtin link si vijon: https://financa.gov.al/apelimi-tatimor/    

Lidhur me masën nr.3 të parashikuar në plan, për publikimin në faqen zyrtare të Ministrisë së Financave të rezultateve të inspektimit financiar, aktualisht kjo masë është realizuar. Nga Drejtoria e Inspektimit Financiar publikohen në faqen zyrtare të Ministrisë së Financave, rezultatet e veprimtarisë së inspektimit financiar publik, përmbledhjet e gjetjeve për çdo inspektim të kryer, si dhe treguesit respektiv në raportin vjetor të veprimtarisë së drejtorisë për periudhën respektive. Linku në të cilin është publikuar informacioni i përditësuar mbi rezultatet e inspektimit është si vijon: https://financa.gov.al/inspektimi-financiar-publik-3/ 

Drejtoria Mbështetëse e Zyrtarit Kombëtar Autorizues ka vijuar zbatimin e masës nr.4, të këtij objektivi, duke forcuar bashkëpunimin ndërmjet strukturave IPA/IPARD, i cili mbetet një parakusht thelbësor për realizimin e objektivave dhe përmbushjen e detyrave brenda afateve të përcaktuara.

Në këtë kuadër, Drejtoria Mbështetëse e Zyrtarit Kombëtar Autorizues, në bashkëpunim me strukturat përgjegjëse të IPA/IPARD (ZKA, Fondi Kombëtar, Autoriteti Menaxhues dhe Agjencia IPARD), gjatë muajit qershor 2025 ka realizuar një plan të detajuar trajnimesh me synim për rritjen e bashkëpunimit dhe përmirësimin e komunikimit ndërinstitucional. Trajnimet janë fokusuar në rritjen e ndërgjegjësimit dhe zhvillimin e kapaciteteve për menaxhimin e parregullsive, duke përfshirë një pjesëmarrje të gjerë të stafit nga të gjitha strukturat përkatëse.

Në vijim të këtij procesi, nga muaji qershor - deri në dhjetor 2025, janë organizuar takime të rregullta ndërinstitucionale ndërmjet strukturave IPA/IPARD, me qëllim forcimin e bashkëpunimit të ndërsjellë në kuadër të proceseve kyçe të monitorimit dhe implementimit të fondeve të BE-së. Këto takime janë fokusuar në koordinimin dhe funksionimin efektiv të proceseve prioritare, duke përfshirë menaxhimin e parregullsive, menaxhimin e risqeve, monitorimin dhe raportimin financiar dhe operativ, si dhe ndjekjen e afateve kontraktuale të prokurimeve, në funksion të sigurimit të përputhshmërisë me kuadrin rregullator dhe parandalimit të vonesave në zbatim.

Gjithashtu, takimet kanë pasur në fokus përgatitjen dhe realizimin e Deklaratës Menaxheriale, në bashkëpunim me të gjitha strukturat përkatëse, sigurimin e një komunikimi korrekt dhe efikas për rritjen e performancës institucionale, si dhe dorëzimin në kohë të materialeve dhe informacionit të kërkuar. Po ashtu, një vëmendje e veçantë i është kushtuar para-përgatitjes së dokumentacionit për paketën e marrjes së besimit për Programin IPARD III.

Paralelisht, në kuadër të forcimit të kapaciteteve institucionale, është zhvilluar bashkëpunimi ndërmjet strukturave IPA dhe IPARD për hartimin dhe zbatimin e (Retention Policy) të stafit, me qëllim rritjen e motivimit, stabilitetit dhe angazhimit profesional të burimeve njerëzore të përfshira në zbatimin e programeve të financuara nga BE. Kjo nismë përfaqëson një hap të rëndësishëm drejt forcimit të transparencës institucionale dhe konsolidimit të një mekanizmi monitorimi të vazhdueshëm, duke garantuar informim të saktë, të qartë dhe të besueshëm për të gjithë aktorët e përfshirë në proces.

Si pjesë e këtij procesi, strukturat IPA dhe IPARD kanë vijuar të konsolidojnë bashkëpunimin me OLAF dhe Komisionin Evropian, në funksion të forcimit të mekanizmave të parandalimit, zbulimit dhe trajtimit të parregullsive dhe mashtrimeve, si dhe për të siguruar përputhshmëri të vazhdueshme me kërkesat dhe standardet e Bashkimit Evropian.



OBJEKTIVI 2

“BURIME NJERËZORE TË KUALIFIKUARA, TË QËNDRUESHME
 DHE ME TRAJNIME TË PËRSHTATSHME PËR T’I REZISTUAR SHKELJEVE TË INTEGRITETIT”

Forcimi i sistemit të menaxhimit të burimeve njerëzore në institucion është shumë i rëndësishëm për një administratë publike efikase, transparente dhe të përgjegjshme në të gjitha nivelet. Në këtë drejtim, synohet të garantohet një proces transparent për plotësimin e vendeve vakante, duke u mbështetur në parimet e shanseve të barabarta, mosdiskriminimit, meritës, profesionalizmit dhe paanësisë politike.   

Gjithashtu nëpërmjet këtij objektivi synohet kryerja e trajnimeve të vazhdueshme me qëllim forcimin e integritetit të punonjësve, njohja me rregullat e etikës si dhe përmirësimi i njohurive të punonjësve, sipas fushës së veprimtarisë së ministrisë. Me qëllim përmbushjen e këtij objektivi gjatë periudhës raportuese, janë realizuar masat si vijon:

Lidhur me kryerjen e trajnimeve, Drejtoria e Apelimit Tatimor gjatë vitit 2025, në bashkëpunim me Qendrën e Trajnimit të Administratës Tatimore dhe Doganore ka realizuar trajnime për stafin me temat si më poshtë: 

1- Trajnim për ligjin Nr. 29/2023 “Për tatimin mbi të Ardhurat”, zhvilluar në datat: 21.10.2025-22.10.2025.
2- Trajnim për ligjin Nr. 92/2014 “Për tatimin mbi vlerën e shtuar në Republikën e Shqipërisë” – “Transaksionet e tatueshme dhe vendi i furnizimit të tyre” zhvilluar në datat  29.10.2025 – 30.10.2025.
3- Trajnim me temë “Lindja e tatimit, kërkueshmëria, vlera e tatueshme” zhvilluar në datat 09.12.2025 - 10.12.2025.
4- Trajnim me temë ”Shkalla tatimore, përjashtimet, e drejta e zbritjes” zhvilluar në datat 11.12.2025-12.12.2025.

Lidhur me masën nr.2, të këtij objektivi, gjatë periudhës raportuese stafi i Drejtorisë së Përgjithshme të Financimeve dhe Kontraktimeve të Fondeve të BE-së, BB-së dhe Donatorëve, ka marrë pjesë në trajnimet si më poshtë vijon:
[bookmark: _Hlk203575688]
· “Practical Workshop on Annual Management Declaration and Risk Management”, zhvilluar në datat 09.01.2025 - 10.01.2025.
· “Supervision and Annual Management Declaration Workshop”, zhvilluar në datat 18.02.2025 - 19.02.2025.
· “Workshop Management of Irregularities and Fraud” zhvilluar në datat 04.03.2025 - 05.03.2025.
· “Menaxhimi i riskut”, zhvilluar në datat 06.03.2025 - 07.03.2025.
· “Workshop on the activities for Ops” zhvilluar në datat 07.04.2025 - 08.04.2025.
· “EC Procurement & Grant Basic Rules under PRAG 2025” zhvilluar në datat 27.05.2025 - 28.05.2025.
· “PRAG Supply Contracts” zhvilluar në datat 03.06.2025 - 04.06.2025.
· “Tender Preparation for Service Contracts” zhvilluar në datat 10.06.2025 - 11.06.2025.
· “Management of Irregularities Referred to Guidance on Reporting Irregularities in Pre-Accession Assistance Management” zhvilluar në datë 12.06.2025.
· “PRAG Service and Supply Contracts - Tender Evaluation and Contracting”, zhvilluar në datat 30.06.2025 - 02.07.2025.
· “Monitorimi dhe Raportimi i Zbatimit të Programit” zhvilluar në datat 03.07.2025 - 04.07.2025.
· “Menaxhimi i Programit dhe Menaxhimi Financiar”, zhvilluar në datat 08.07.2025 - 09.07.2025. 
· “Implementation of Service Contracts” zhvilluar në datat 10.09.2025 - 11.09.2025.
· “Training on preparation of grant schemes and direct grants” zhvilluar në datat 17.09.2025 - 18.09.2025.
· “Training on implementation of supply contratcs” zhvilluar në datat 24.09.2025 - 25.09.2025.
· "Ligji nr. 29/2023, datë 30.03.2023, “Për tatimin mbi të ardhurat" zhvilluar në datat 21.10.2025 - 22.10.2025. 
· “Audit of Programme implementation” zhvilluar në datat 5.11.2025 – 6.11.2025.
· “Training of Grant Contracts - Evaluation and Contracting” zhvilluar në datat 10.11.2025 – 11.11.2025.
· “KPI-based monitoring of the management and control system” zhvilluar në datë 13.11.2025.
· “Conflict of Interest Training” zhvilluar në datë 17.11.2025.
· “On the Job support for tender preparation documents: Supply Contracts” zhvilluar në datat 26.11.2025 - 27.11.2025.
· “Development of IT solutions for EU fund management” zhvilluar në datat 2.12.2025 - 3.12.2025.

[bookmark: _Hlk175821236]Referuar masës nr.3, të këtij objektivi, Drejtoria Mbështetëse e Zyrtarit Kombëtar Autorizues për përmbushjen e kësaj mase, ka ndërmarrë dhe realizuar një sërë hapash konkretë si më poshtë vijon:

Me qëllim përditësimin e vazhdueshëm të njohurive dhe rritjen e profesionalizmit të stafit, në bashkëpunim me Drejtorinë e Burimeve Njerëzore, Shkollën Shqiptare të Administratës Publike (ASPA), ekspertë të jashtëm, si dhe përmes aplikimeve për mbështetje teknike në kuadër të programit TAIEX për strukturat IPA/IPARD dhe trajnimeve të ofruara nga Joint Vienna Institute, janë ofruar mundësi të ndryshme zhvillimi profesional.

Konkretisht, stafi ka marrë pjesë në trajnime të realizuara nga Joint Vienna Institute, në trajnime të organizuara nga ASPA, si dhe në trajnime të zhvilluara nga DG AGRI dhe DG ENEST. Gjithashtu, stafi ka marrë pjesë në trajnime të realizuara nga OLAF, të fokusuara në forcimin e kapaciteteve për parandalimin, zbulimin dhe trajtimin e parregullsive dhe mashtrimeve financiare.

Në kuadër të mbështetjes teknike të ofruar nga Bashkimi Evropian, programi TAIEX ka ofruar trajnime të dedikuara për strukturat IPARD, me fokus në përmirësimin e njohurive teknike, harmonizimin me acquis të BE-së dhe forcimin e kapaciteteve institucionale në zbatimin dhe monitorimin e fondeve. Ndërkohë, Projekti EUSFAM ka ofruar trajnime të strukturuara, si për strukturat IPA ashtu edhe për strukturat IPARD, duke kontribuar në rritjen e aftësive profesionale, përmirësimin e sistemeve të menaxhimit dhe kontrollit, si dhe në forcimin e bashkëpunimit ndërinstitucional në menaxhimin e fondeve të BE-së.

Këto aktivitete formuese kanë luajtur një rol thelbësor në pasurimin e profilit profesional të stafit dhe në rritjen e efikasitetit dhe cilësisë së performancës institucionale në kuadër të programeve IPA/IPARD.

Pozicionet vakante në Drejtorinë Mbështetëse të Zyrtarit Kombëtar Autorizues janë plotësuar në mënyrë të vazhdueshme sipas procedurave të ligjit të shërbimit civil, por për shkak të lëvizjeve të stafit, transferimeve në institucion tjetër, aktualisht ka vende vakante në këtë drejtori. Për plotësimin e vendeve vakande në këtë drejtori, në faqen zyrtare të Departamentit të Administratës Publike është publikuar thirrja për shpalljen e 4 vendeve vakante, 3 vende të kategorisë ekzekutive dhe 1 pozicion i kategorisë së ulët drejtuese, duke përcaktuar kriteret për lëvizjen paralele, pranim në shërbimin civil apo ngritjen në detyrë si dhe dokumentacionin që duhet të dorëzohet dhe afatin e dorëzimit. Vendet vakante janë shpallur në sektorin IPA dhe në sektorin IPARD. Në faqen zyrtare të DAP janë publikuar në mënyrë transparente të gjitha njoftimet, për pozicionet, si më poshtë:
· https://rekrutimi.administrata.al/shpalljet/shfaq/7042
· https://rekrutimi.administrata.al/shpalljet/shfaq/7044
· https://rekrutimi.administrata.al/shpalljet/shfaq/7045

Lidhur me masën nr. 4, gjatë vitit 2025 është zhvilluar trajnimi “Manuali i rregullave të etikës në administratën publike”. Gjithashtu me urdhrin e Ministri të Financave Nr. 71, datë 08.05.2025, është caktuar edhe Këshilltari i Etikës nga Ministria e Financave, për këshillimin e nëpunësve lidhur me legjislacionin në fuqi për rregullat etike.

Është realizuar masa nr.5 e këtij objektivi gjatë vitit 2025, ku stafi i Drejtorisë së Procesimit të Biznesit ka realizuar trajnime për stafin e disa institucioneve me akses të drejtpërdrejtë në Sistemin Informatik Financiar të Qeverisë (SIFQ), si edhe për përdoruesit e degëve të thesarit në rrethe, konkretisht në Modulin e Buxhetit, Modulin e Urdhërave të Blerjes, Modulin e të Pagueshmeve si dhe Librit të Madh të Kontabilitetit, me qëllim forcimin e njohurive dhe rritjen e aftësisë së tyre për ekzekutimin e proceseve të punës dhe përdorimin e raporteve financiare në SIFQ. 

Stafi i trajnuar gjatë kësaj periudhe i përket institucioneve: Bashkia Tiranë, Ministria e Drejtësisë, Ministria e Mbrojtjes, Ministria e Turizmit, Kulturës dhe Sporteve, Ministria e Arsimit, Ministria e Ekonomisë dhe Inovacionit, Dega e Thesarit Dibër, Dega e Thesarit Lezhë. Trajnimet janë realizuar në Ministrinë e Financave, bazuar në kërkesat specifike për trajnim që ka çdo institucion/degë thesari. Në total gjatë vitit 2025 janë trajnuar 19 përdorues, nga të cilët 9 përdorues janë trajnuar gjatë periudhës janar-qershor dhe 10 përdorues gjatë periudhës korrik- dhjetor 2025. 

Gjithashtu gjatë kësaj periudhe, Drejtoria e Procesimit të Biznesit ka realizuar trajnime për përdorimin e Modulit të Aseteve Fikse në Sistemin Informatik Financiar të Qeverisë (SIFQ) për stafin e disa  prej institucioneve me akses të drejtpërdrejtë në SIFQ, si: Ministria e Infrastrukturës dhe Energjisë, Bashkia Tiranë, Ministria e Financave, Ministria e Bujqësisë dhe Zhvillimit Rural, Ministria e Brendshme dhe Agjencia për Zhvillim Bujqësor dhe Rural. Në total gjatë vitit 2025 janë trajnuar 13 përdorues, nga të cilët 5 përdorues janë trajnuar gjatë periudhës janar-qershor dhe 8 përdorues gjatë periudhës korrik-dhjetor 2025.  

Me qëllim përmirësimin e mëtejshëm të njohurive, gjatë vitit 2025, stafi i Drejtorisë së Marrëveshjeve dhe Sigurimit të Ndihmës së Huaj ka marrë pjesë në trajnimet si më poshtë vijon: 

· “Inclusive Growth”. Trajnimi është zhvilluar në datat 02- 13 qershor 2025, me në fokus zhvillimin ekonomik dhe rritjen gjithpërfshirëse.

· “The Strengthening Client Capacity for Impact Learning”. Trajnimi është zhvilluar në datat 23-25 qershor 2025, me në fokus zhvillimin e kapaciteteve institucionale për të vlerësuar, mësuar dhe përmirësuar praktikat nëpërmjet analizës së ndikimit.

· “Bazat dhe praktikat e menaxhimit të rrezikut të sigurisë Kibernetike”. Trajnimi është zhvilluar më datë 14 maj 2025 dhe u përqendrua në njohuritë bazë mbi kërcënimet kibernetike dhe mënyrat efektive për të menaxhuar rreziqet që lidhen me sigurinë e informacionit.

Gjithashtu gjatë vitit 2025, stafi i Drejtorisë së Strategjisë, Regjistrimit, Shërbimit dhe Raportimit të Treguesve të Borxhit ka ndjekur trajnimet si më poshtë vijon:

· “Higjena kiberentike dhe Praktikat më të mira të Sigurisë”, zhvilluar më 14 janar 2025. Qëllimi i këtij trajnimi ishte njohja me parimet bazë të sigurisë kibernetike dhe mënyrën për një përdorim të sigurt të internetit, inteligjenca me burim të hapur (OSINT) dhe inxhinieria sociale.

· “Konferenca e Menaxhimit të Borxhit dhe mbledhja e Grupit Këshillues të Sistemit të Menaxhimit dhe Analizës Financiare të Borxhit” (DMFAS), zhvilluar më 17-21 mars 2025, në Gjenevë, Zvicër. Qëllimi i konferencës është shkëmbimi i përvojave dhe forcimi i praktikave për menaxhimin e qëndrueshëm të borxhit publik në kushtet e sfidave globale, si dhe orientimin strategjik dhe përmirësimin e sistemeve të menaxhimit të borxhit. 

· “Debt Sustainability Analysis Training”, zhvilluar në datat 1-8 prill 2025, në Tiranë. Trajnim mbi modelin SRDSF (Sovereign Risk Debt Sustainability Framework), i cili synon të shërbej si një mjet strategjik shtesë për programimin makroekonomik, duke ndihmuar në vlerësimin e implikimeve afatgjata të dinamikës së borxhit. 

· “MS Excel -Nivel i Avancuar”, zhvilluar në datë 30 prill 2025. Objekti i trajnimit ishte lidhur me bazat e analizës dhe përpunimit të të dhënave, duke përdorur MS Excel.

· Konferenca “Tranparenca e Borxhit, Përshtatja e Legjislacionit me Praktikat më të mira”, USA Washington, zhvilluar në datat 14-15 maj 2025. Synimi kryesor ishte diskutimi i transparencës në menaxhimin e borxhit dhe rolin e kuadrit ligjor vendas në përmirësimin e transparencës së borxhit, përmes shkëmbimit të përvojave mes ekspertëve.

· “Fuqizimi i kapaciteteve për impakt”, zhvilluar në datat 23- 25 qershor 2025. Objekti i aktivitetit ishte përshpejtimi i zbatimit të projekteve, cilësia e praktikave, rritja e eficencës dhe mbyllja në kohë e projekteve. 

· Trajnim “Konsultimi Publik i Draft Akteve”, online zhvilluar në datë 27.08.2025. Qëllimi kryesor i këtij trajnimi ishte njohja me procedurën për kalimin e akteve ligjore e nënligjore në regjistrin e konsultimeve publike. 

· Workshop “Public Debt Issuance During Crises”, online zhvilluar në datat 10-12 shtator 2025. Qëllimi kryesor i workshopit ishte shkëmbimi i përvojave ndërkombëtare mbi emetimin e borxhit publik gjatë krizave financiare dhe nxitja e konkurrencës në ankandet e obligacioneve qeveritare.

· “Ministerial Meeting on the Green Agenda for the Western Balkans”, zhvilluar në datë 14 tetor 2025, Dubrovnik, Kroaci. Takimi synonte miratimin e një Deklarate të Përbashkët për të dhënë udhëzime politike mbi zbatimin e Axhendës së Gjelbër në Ballkanin Perëndimor dhe për të kontribuar në përfundimet e Samitit të Procesit të Berlinit 2025. 

· Konferenca “Obligacionet, Huatë dhe Tregjet e Kapitalit”, zhvilluar në datat 25-26 nëntor 2025, në Turqi, Stamboll. Qëllimi bazë i konferencës është të bashkojë aktorët kryesorë të tregjeve të borxhit dhe kapitalit.

· ”Workshop on the Functioning of the Economic and Monetary Union”, zhvilluar në datat 30.11.2025 - 05.12.2025, në Vien, Austri. Workshop konsistonte në mbulimin e aspekteve thelbësore të politikave ekonomike të BE-së nën EMU.

Lidhur me rastet e ankimuara pranë Avokatit të Tatimpaguesit, janë shqyrtuar dhe trajtuar gjithsej 297 ankesa (elektronike dhe zyrtare). Pas vlerësimit të objektit të ankimit dhe shqyrtimit të tyre, janë trajtuar zyrtarisht 136 raste. Në 136 raste të shqyrtuara zyrtarisht, janë pranuar dhe kanë filluar procedurat administrative në 48 raste. Për rastet e pazgjidhura, janë dhënë rekomandime për rregullime proceduriale si në legjislacionin tatimor, ashtu dhe për përmirësime në procedurat zbatuese në kompetencë dhe si fushë e përgjegjësisë për t’u rregulluar nga administrata tatimore në manualet e saj proceduriale.

Në rastet e refuzuara, për shkak mungese kompetence apo mosplotësimi kriteresh paraprake tatimpaguesit janë orientuar dhe njohur si me legjislacionin në fuqi, ashtu dhe me procedurat që duhet të ndjekin përpara paraqitjes së ankesës pranë Avokatit të Tatimpaguesit. Gjithashtu, 161 raste janë trajtuar në rrugë elektronike (për shkak të numrit të lartë të ankesave lidhur me DIVA-n gjatë tremujorit të parë të vitit 2025). 

Gjithashtu në përfundim të procesit të monitorimit, mbi zbatimin e rekomandimeve të lëna, si dhe të problematikave të konstatuara nga çështjet e trajtuara gjatë periudhës për të cilat janë nxjerrë rekomandimet, Avokati i Tatimpaguesit ka dhënë vlerësime për përmirësime proceduriale në legjislacionin tatimor, si dhe në procedurat zbatuese nga administrata tatimore. 
Drejtoria e Avokatit të Tatimpaguesit ka raportuar gjithashtu se raportimi mbi aktivitetin vjetor të strukturës i dorëzohet Ministrit të Financave brenda janarit të këtij viti. 

Lidhur me masën nr.8 të këtij objektivi, Drejtoria e Menaxhimit të Burimeve Njerëzore në bashkëpunim me Departamentin e Administratës Publike ka realizuar procedurat e konkurimit për plotësimin e pozicioneve vakante të Ministrisë së Financave, ku gjatë kësaj periudhe raportimi rezulton se janë plotësuar 44 pozicione pune vakante për vitin 2025. Në faqen zyrtare të Departamentit të Administratës Publike janë publikuar në mënyrë transparente njoftimet duke filluar nga thirrja për shpalljen e vendeve vakante, ku janë evidentuar kriteret që duhet të përmbushen nga kandidatët aplikues, dokumentacioni dhe afati dorëzimit, si në rastin e ngritjes në detyrë, lëvizjes paralele ashtu edhe pranimit në shërbimin civil. Gjithashtu në këtë faqe është publikuar çdo njoftim lidhur me këto procedura deri në fazën përfundimtare të shpalljes së kandidatëve fitues. Linku në të cilin janë publikuar në mënyrë transparente të gjitha njoftimet që nga faza e parë e shpalljeve të procedurave deri në fazën përfundimtare është si vijon:  https://rekrutimi.administrata.al/shpalljet    

Lidhur me masën nr.9 të planit, në Drejtorinë e Apelimit Tatimor nuk ka patur pozicione vakante deri në muajin korrik 2025. Gjatë periudhës në vijim për shkak të lëvizjes së një punonjësi në një institucion tjetër, aktualisht ka vetëm 1 pozicion vakant të kategorisë ekzekutive. Ky pozicion është raportuar pranë Departamentit të Administratës Publike, në lidhje me planifikimin e nevojave për pranim në shërbimin civil për vitin 2026.


OBJEKTIVI  3

“PËRMIRËSIMI I KUADRIT RREGULLATOR, ME QËLLIM FORCIMIN E INTEGRITETIT NË INSTITUCION”

Ky objektiv thekson rëndësinë e rishikimit dhe përmirësimit në mënyrë të vazhdueshme të kuadrit rregullator, me qëllim forcimin e integritetit në institucion. Përmirësimi dhe rishikimi i vazhdueshëm i kuadrit rregullator ndikon në rritjen e efikasitetit, transparencës, llogaridhënies e besueshmërisë publike, si dhe arritjen e objektivave strategjike e specifike tё institucionit. 

Me qëllim realizimin e këtij objektivi janë përmbushur masat si më poshtë vijon:

Në kuadër të rishikimit dhe përmirësimit të vazhdueshëm të kuadrit rregullator gjatë vitit 2025, si dhe me qëllim forcimin e indikatorëve të performancës së sistemit të kontrollit të brendshëm, u miratua Urdhri nr. 49/1, datë 21.10.2025, “Për miratimin e metodologjisë për vlerësimin e performancës së sistemit të kontrollit të brendshëm të njësive të qeverisjes së përgjithshme”.

Paralelisht me këtë proces rregullator, Drejtoria e Harmonizimit të Menaxhimit Financiar, Kontrollit dhe Kontabilitetit ka qenë e angazhuar gjatë vitit 2025 në zbatimin e procesit të vlerësimit të cilësisë së sistemit të kontrollit të brendshëm, në përputhje me Metodologjinë për vlerësimin e cilësisë së sistemit të kontrollit të brendshëm, miratuar me Urdhrin e Ministrit të Financave dhe Ekonomisë nr. 311, datë 23.12.2020, të rishikuar. Ky proces ka synuar përmirësimin e mëtejshëm të procedurave të monitorimit dhe standardeve të punës, si dhe analizimin dhe vlerësimin e detajuar të gjendjes së sistemeve të kontrollit të brendshëm në njësitë publike, duke u shoqëruar me rekomandime konkrete për adresimin e mangësive të evidentuara.

Në zbatim të kësaj metodologjie, çdo vit përzgjidhen për vlerësim rreth 20 njësi publike. Gjatë vitit 2025, procesi i vlerësimit është realizuar në tërësi për të gjitha njësitë e planifikuara. Ofrimi i asistencës teknike ka përbërë një proces të integruar dhe të vazhdueshëm, i cili ka nisur që në fazën e vlerësimit të cilësisë së sistemit të kontrollit të brendshëm, me qëllim identifikimin e mangësive dhe vijimin më tej me masa konkrete mbështetëse për përmirësimin e sistemit.

Nga vlerësimi i kryer gjatë vitit 2025, u identifikuan pesë (5) institucione me nivel jo të kënaqshëm të zbatimit të sistemit të kontrollit të brendshëm. Për këto institucione u ofrua asistencë teknike e fokusuar në forcimin e instrumenteve të menaxhimit financiar dhe kontrollit, veçanërisht në drejtim të hartimit të planeve operacionale të punës, zbatimit të procedurave të delegimit dhe përdorimit efektiv të linjave të raportimit, ndërtimit dhe finalizimit të manualeve dhe hartave të proceseve të punës, përcaktimit të gjurmës së auditimit për proceset kryesore, si dhe hartimit të regjistrit të riskut, planit të masave për menaxhimin e riskut dhe planit të veprimit për ngritjen dhe forcimin e sistemit të Menaxhimit Financiar dhe Kontrollit.

Ky objektiv thekson rëndësinë e rishikimit dhe përmirësimit të vazhdueshëm të kuadrit rregullator, me qëllim forcimin e integritetit institucional. Përmirësimi i vazhdueshëm i kuadrit rregullator ndikon drejtpërdrejt në rritjen e efikasitetit, transparencës, llogaridhënies dhe besueshmërisë publike, si dhe në arritjen e objektivave strategjike dhe specifike të institucionit.

Masat e ndërmarra gjatë vitit 2025 kanë kontribuar në forcimin e sistemit të kontrollit të brendshëm në njësitë publike, në rritjen e cilësisë së monitorimit dhe raportimit, si dhe në krijimin e një qasjeje më të qëndrueshme dhe të strukturuar ndaj menaxhimit financiar dhe kontrollit.

Gjithashtu, Drejtoria e Harmonizimit të Menaxhimit Financiar, Kontrollit dhe Kontabilitetit është në proces hartimi të një metodologjie më të detajuar në lidhje me inventarizimin dhe procesin e vlerësimit të aktiveve në sektorin publik, në kuadër të reformës mbi zhvillimin e kontabilitetit të sektorit publik bazuar në IPSAS të ndërmarrë nga Ministria e Financave, me synim kryesor përmirësimin e vendimmarrjes, përgjegjshmërisë, transparencës dhe performancës në sektorin publik. Kjo metodologji është pjesë e paketës së kuadrit rregullator të fushës së kontabilitetit të sektorit publik (ligji, udhëzimi dhe manualet e fushës), i cili do të hartohet gjatë fazës së dytë të reformës së mësipërme.

Konkretisht, gjatë periudhës janar-mars 2025 janë kontraktuar konsulentët nga Banka Botërore dhe ka filluar procesi i përgatitjes së kuadrit rregullator të kontabilitetit të sektorit publik bazuar mbi bazën e të drejtave dhe detyrimeve të konstatuara, pjesë e së cilës është dhe kuadri rregullator që lidhet me menaxhimin dhe trajtimin kontabël të aktiveve në sektorin publik. 

Gjatë periudhës shtator-dhjetor 2025, ka përfunduar drafti i projektligjit të kontabilitetit të sektorit publik. Ndërkohë, ka nisur procesi i hartimit të metodologjisë së kontabilitetit të sektorit publik si dhe janë zhvilluar disa takime paraprake me grupe interesi në kuadër të ndryshimit të udhëzimit nr. 30 “Për menaxhimin e aktiveve në sektorin publik”.

Është realizuar masa nr.2, e objektivit nr.3, ku gjatë vitit 2025, stafi i Drejtorisë së Procesimit të Biznesit, si pasojë e shtimit të një fushe të re në modulin e kontratave, konkretisht fushës “Data e Përfundimit të Kontratës” ka përditësuar manualet ekzistuese të Menaxhimit të Kontratave në SIFQ për degët e thesarit dhe institucionet me akses të drejtpërdrejtë në SIFQ. Nevoja për shtimin e kësaj fushe në sistem ka ardhur si rrjedhojë e disa ndryshimeve në treguesit e performancës të njësive publike.

1. KONKLUZIONE DHE REKOMANDIME 

Raporti monitorimi është kryer në përputhje me Metodologjinë e Monitorimit të Planit për Institucionet e Qeverisjes Qendrore, miratuar me urdhër të Ministrit të Drejtësisë nr.553, datë 30.09.2021,“Për miratimin e metodologjisë së monitorimit të Planit të Integritetit për institucionet e qeverisjes qendrore”. Në përmbyllje të këtij raporti monitorimi për periudhën vitin 2025, rezulton se:

· Ministria e Financave ka vijuar me përmbushjen e masave të parashikuara në Planin e Integritetit.
· Janë realizuar trajnime të vazhdueshme me qëllim forcimin e integritetit të punonjësve, si dhe përmirësimin e njohurive të tyre, sipas fushës së veprimtarisë së ministrisë.
· Hartimi i Raportit të Konsultimit Publik për vitin 2025 dhe publikimi në faqen zyrtare të Ministrisë së Financave.
· Plotësimi i vendeve vakante të ministrisë, në bashkëpunim me Departamentin e Administratës Publike sipas një procesi transparent dhe të drejtë, mbështetur në parimet e shanseve të barabarta, mosdiskriminimit, meritës, profesionalizmit dhe paanësisë politike. 
· Ministria e Financave po vijon me angazhimin maksimal për realizimin e masave të tjera të parashikuara në plan, brenda afateve të caktuara. 

2. ANEKS

Aneksi i raportimit të informacionit nga njësitë kontribuese.
Statusi zbatimit të masave 
për 
VITIN 2025

Statusi i zbatimit të masave	12

3

[VALUE]


Të zbatuara	Në proces	Të pazbatuara	12	3	0	

image1.png




